
   Ял пуçĕнче, çӳл ту çинче —

Ăна мĕнле çил çавăрман? —

Шухăшласа иртни çинчен

Ларать çунатсăр çил армань.



Ĕшеннĕ пек, ик аллине

Пĕрле вăл тытнă хăй хыçне.

Те халь çине, те ĕлĕкех

Çухалнă шĕвĕр çĕлĕкĕ.



Асилӳпех епле пурнан-ха?

Ун пĕтĕм пурнăçĕ — авал.

Мăян е типĕтнĕ паранкă...

Шур тулă авăртнă сахал.



Вăл çăнăх тунă ирĕн-каçăн.

Ăна мĕнле çил çавăрман?

Çавах ваш-ваш çунат хăлаçĕ

Пĕр тăвăла та парăнман.



Халь ĕнтĕ витнĕ кăмăска.

Çапах кĕресшĕн хăй чĕрре:

«Çунат пулсассăн, космоса

Вĕçсе эп кайăттăм пĕрре...».

  